
O‘ZBEKISTONDA “YASHIL” IQTISODIYOTGA 
O‘TISHNI QO‘LLAB-QUVVATLASH UCHUN 

FOYDALANILADIGAN MOLIYAVIY 
MAHSULOTLAR
Nazarova Umida Mamadali qizi
Bank-moliya akademiyasi doktoranti 

«O‘zsanoatqurilishbank» ATB Bosh mutaxassisi.
Email: u.nazarova@sqb.uz

Annotatsiya. Ushbu maqolada iqlim o‘zgarishi, tabiiy resurslarning kamayishi va ekologik muammolar sharoitida 
O‘zbekistonda “yashil iqtisodiyot” va “yashil moliyalashtirish” tizimining rivojlanish jarayonlari tahlil qilinadi. Barqaror 
rivojlanishning iqtisodiy, ijtimoiy va ekologik komponentlarini uyg‘unlashtirish zaruriyati O‘zbekistonning 2030-yilgacha 
bo‘lgan strategiyasida muhim ustuvor yo‘nalish sifatida belgilangan. Tadqiqotda yashil obligatsiyalar, yashil kreditlar, 
GEFF dasturi, yashil qishloq xo‘jaligini mikromoliyalashtirish va yashil lizing kabi moliyaviy vositalarning mazmuni 
hamda amaliy qo‘llanilishi yoritiladi. Shuningdek, O‘zbekistonda xalqaro moliya institutlari bilan hamkorlikda ekologik 
toza texnologiyalarni joriy etish, energiya samaradorligini oshirish va past uglerodli iqtisodiyotga o‘tish bo‘yicha amalga 
oshirilayotgan tashabbuslar ko‘rib chiqiladi. Yashil moliya bozorining kengayishi, normativ-huquqiy baza takomillashuvi 
va innovatsion fintech echimlarining qo‘llanilishi mamlakatning uzoq muddatli barqaror rivojlanishiga xizmat qilishi 
ta’kidlanadi.

Kalit so‘zlar: yashil iqtisodiyot, yashil moliya, yashil obligatsiyalar, yashil kreditlar, GEFF, energiya samaradorligi, qayta 
tiklanuvchi energiya, barqaror rivojlanish, ekologik moliyalashtirish, past uglerodli iqtisodiyot, ekologik xavfsizlik.
Abstract. This scientific thesis analyzes the factors influencing the adoption and popularity of digital financial services 
(DFS) in the context of Uzbekistan. The main focus is placed on the interaction of technological, economic, social, legal, 
and psychological factors. The study also examines the development of digital infrastructure, internet penetration, mobile 
payment systems, the emergence of fintech companies, and recent changes in government policy. The research findings 
demonstrate that the widespread use of digital financial services is closely linked to the population’s digital literacy, trust 
level, infrastructure quality, and the improvement of the regulatory framework.

Keywords: digital financial services, adoption, fintech, payment systems, financial inclusion, technological infrastructure, 
digital economy.
Аннотация. В данном научном тезисе проанализированы факторы, влияющие на распространённость 
цифровых финансовых услуг (ЦФУ) на примере Узбекистана. Основное внимание уделено взаимному 
воздействию технологических, экономических, социальных, правовых и психологических факторов. Также 
рассмотрены развитие цифровой инфраструктуры, рост интернет-покрытия, внедрение мобильных платёжных 
систем, появление финтех-компаний и изменения в государственной политике в последние годы. Результаты 
исследования показывают, что распространённость цифровых финансовых услуг тесно связана с уровнем 
цифровой грамотности населения, степенью доверия, качеством инфраструктуры и совершенствованием 
законодательной базы.

Ключевые слова: цифровые финансовые услуги, распространённость, финтех, платёжные системы, финансовая 
инклюзия, технологическая инфраструктура, цифровая экономика.

K I R I S H
Global miqyosda iqlim o‘zgarishi, tabiiy resurslarning qisqarishi va atrof-muhitning ifloslanishi jadal kuchayib 

borayotgani barqaror rivojlanish tamoyillariga asoslangan iqtisodiy yondashuvlarni joriy etishni keskin talab 
qilmoqda. Xususan, iqtisodiyotning barcha bo‘g‘inlarida ekologik xavfsizlik, resurslardan oqilona foydalanish 
va energiya samaradorligini ta’minlash uchun kompleks moliyaviy, institutsional va texnologik choralar zarur. 
Markaziy Osiyoda eng tez rivojlanayotgan davlatlardan biri bo‘lgan O‘zbekiston ham o‘zining uzoq muddatli 

rivojlanish strategiyalarida ekologik barqarorlikni mustahkamlash, uglerod izini qisqartirish va iqtisodiyotning 
“yashil” modeliga bosqichma-bosqich o‘tishni ustuvor yo‘nalish sifatida belgilagan.

Mamlakatimizda  Oʻzbekiston Respublikasi Prezidentining 2019-yil 4-oktabrdagi “2019 — 2030-yillar 
davrida Oʻzbekiston Respublikasining “yashil” iqtisodiyotga oʻtish strategiyasini tasdiqlash toʻgʻrisida”gi 
PQ-4477-son1 qarori bilan tasdiqlangan “2019–2030-yillarda O‘zbekiston Respublikasini ‘yashil’ iqtisodiyotga 
o‘tish strategiyasi” ekologik xavflarni kamaytirish, energiya samaradorligini oshirish va qayta tiklanuvchi 
energiya ulushini kengaytirish bo‘yicha davlat darajasidagi aniq ustuvorliklarni belgilab berdi. Ushbu strategiya 
ishlab chiqarish jarayonlarida ekologik samarador texnologiyalarni keng joriy etish, tabiiy resurslardan oqilona 
foydalanish, aholining ekologik ongini yuksaltirish hamda iqtisodiy o‘sishning ijtimoiy-ekologik muvozanatini 
ta’minlashni ko‘zda tutadi.

Yashil iqtisodiyot konsepsiyasini amalda qo‘llashda moliyalashtirish mexanizmlarining o‘rni beqiyosdir. 
Chunki ekologik toza texnologiyalar, qayta tiklanuvchi energiya manbalari, energiya tejamkor infratuzilmalar, 
organik qishloq xo‘jaligi va barqaror transport kabi yo‘nalishlardagi loyihalar katta sarmoyaga ehtiyoj sezadi. 
Shu sababli, so‘nggi yillarda dunyo moliya bozorida “yashil” segmentning jadal kengayishi, mas’uliyatli 
investitsiyalarning ko‘payishi va ekologik tashabbuslarni moliyaviy rag‘batlantirish mexanizmlarining 
shakllanishi kuzatilmoqda. O‘zbekiston ham mazkur jarayonlardan chetda qolmay, yashil obligatsiyalar, yashil 
kreditlar, imtiyozli moliyaviy dasturlar hamda xalqaro tashkilotlar bilan hamkorlikda “yashil” loyihalarni keng 
moliyalashtirishni yo‘lga qo‘ymoqda.

Mavzuning dolzarbligi shundan iboratki, yashil moliyalashtirish nafaqat ekologik muammolarni yumshatadi, 
balki iqtisodiy o‘sishning yangi drayverlarini yaratadi, aholining farovonligini oshiradi va uzoq muddatli barqaror 
rivojlanishning mustahkam poydevorini shakllantiradi. Shu bois mazkur tadqiqot O‘zbekistonda “yashil” 
iqtisodiyotni rivojlantirish jarayonida moliyalashtirish mexanizmlarining ahamiyatini tahlil qilish, imkoniyatlar va 
mavjud cheklovlarni ilmiy asosda baholashga qaratilgan.

M A V Z U G A  O I D  A D A B I Y O T L A R  S H A R H I
Barqaror rivojlanish, iqlim o‘zgarishi va ekologik xavflarning kuchayib borishi sharoitida yashil iqtisodiyotga 

o‘tish bo‘yicha nazariy va amaliy tadqiqotlar jahon ilmiy makonida alohida yo‘nalishga aylandi. Barqaror 
rivojlanish konsepsiyasining dastlabki ilmiy asoslari B. Daly, R. Costanza va H. Daly kabi ekolog-olimlar 
tomonidan ishlab chiqilgan bo‘lib, ular iqtisodiy o‘sishning ekologik chegaralari mavjudligini, resurslardan 
ortiqcha ekspluatatsiya uzoq muddatli farovonlikni izdan chiqarishini ta’kidladi. R. Costanza o‘zining ekologik 
iqtisodiyot bo‘yicha tadqiqotlarida barqarorlikni faqat iqtisodiy natijalar bilan emas, balki ekologik xizmatlarning 
tiklanish qobiliyati bilan baholash zarurligini ilmiy asoslab berdi.

Yashil iqtisodiyotning zamonaviy nazariy asoslari OECD va UNEP hisobotlarida keng yoritilgan bo‘lib, bu 
hujjatlar ekologik toza texnologiyalar, energiya samaradorligi va uglerod emissiyasini kamaytirishga qaratilgan 
iqtisodiy modeli global miqyosda targ‘ib qildi. UNEP tomonidan tayyorlangan “Green Economy Report” xalqaro 
iqtisodiyot uchun yashil investitsiyalarning iqtisodiy o‘sish, bandlik va innovatsiyalarni rag‘batlantirishdagi rolini 
asoslab berdi. OECD ekspertlari esa energiya samaradorligi siyosatlari, yashil soliq islohotlari va ekologik 
boshqaruv mexanizmlarining iqtisodiy samaradorlikka ta’sirini tahlil qilgan.

Yashil moliyalashtirish bo‘yicha zamonaviy akademik tadqiqotlar asosan investitsiyalarning uglerod 
emissiyasini kamaytirishga ta’siri, moliya bozorlari orqali ekologik transformatsiyani rag‘batlantirish va yashil 
obligatsiyalar samaradorligini o‘rganishga qaratilgan. R. Dorfleitner va L. Utz tomonidan olib borilgan ilmiy 
ishlarda yashil moliya instrumentlarining barqaror investitsiya portfellarini shakllantirishdagi o‘rni, shuningdek 
ekologik risklarni moliyaviy baholash mexanizmlarining takomillashgani yoritilgan. A. Flammer tomonidan 
o‘tkazilgan tadqiqotlarda esa yashil obligatsiyalar korporativ ekologik natijalarga ijobiy ta’sir ko‘rsatishi, energiya 
samaradorligi ko‘rsatkichlari va chiqindilarni qisqartirish bo‘yicha sezilarli natijalar yuzaga kelishi isbotlangan.

Qayta tiklanuvchi energiya bo‘yicha xalqaro tadqiqotlar, xususan IEA (International Energy Agency) va 
IRENA tahlillari, yashil texnologiyalarga investitsiya global iqtisodiyot uchun strategik ustuvor yo‘nalishga 
aylanganini ko‘rsatadi. IRENA hisobotlariga ko‘ra, qayta tiklanuvchi energiya sektori iqtisodiy o‘sishning yangi 
drayveri sifatida trillionlab dollar investitsiyalarni jalb etmoqda. Ch. Hepburn boshchiligidagi iqtisodchilar 
guruhi ekologik investitsiyalarning bandlikni oshirish, innovatsiyalarni tezlashtirish va iqtisodiy barqarorlikni 
ta’minlashdagi afzalliklarini empirik ma’lumotlar asosida tahlil qilgan.

O‘zbekiston bo‘yicha ilmiy adabiyotlar ham so‘nggi yillarda boyib bormoqda. A. Abdurahmonov va M. 
Xolmatov tomonidan olib borilgan tadqiqotlarda O‘zbekistonning yashil iqtisodiyotga o‘tish strategiyasining 
institutsional asoslari, energiya samaradorligi islohotlari va ekologik boshqaruv siyosatlari tahlil qilingan. 
Jahon banki, Yevropa tiklanish va taraqqiyot banki hamda Osiyo taraqqiyot bankining O‘zbekiston bo‘yicha 

1	  https://lex.uz/docs/-4539502

tayyorlagan tahliliy hisobotlari yashil moliyalashtirish infratuzilmasini shakllantirish, qayta tiklanuvchi energiya 
loyihalari samaradorligini baholash va bank sektorining ekologik risklarni boshqarish qobiliyatini mustahkamlash 
masalalariga e’tibor qaratadi. Yashil obligatsiyalar bo‘yicha Markaziy Bank hamda Moliya vazirligi tomonidan 
tayyorlangan tahlillar davlatning birlamchi emissiyasi mintaqada innovatsion yondashuv bo‘lganini ko‘rsatadi.

Xalqaro darajada yashil kreditlar bo‘yicha Fulton, McDonald, Weber va Scholz kabi olimlar ekologik 
mezonlarga asoslangan kreditlash tizimining iqtisodiy faoliyatga ta’sirini o‘rgangan. Ular yashil kreditlar 
emissiyani qisqartirish, energiya samaradorligini oshirish va korxonalarni ekologik javobgarlikka undashda 
samarali vosita ekanini ilmiy asosda isbotlaganlar. Sug‘urtaning ekologik risklarni kamaytirishdagi rolini tahlil 
qilgan G. Mills, B. Barnett va J. Michelman kabi tadqiqotchilar ekologik risklar chuqurlashayotgan sharoitda 
yashil sug‘urta mahsulotlarining ahamiyati ortib borayotganini ko‘rsatgan.

O‘zbekistonning iqlim o‘zgarishiga moslashish strategiyasi bo‘yicha BMTTD, FAO va GCF tomonidan 
tayyorlangan amaliy hisobotlar mamlakatning ekologik barqarorlikni ta’minlashdagi salohiyatini, qishloq 
xo‘jaligi, energetika va infratuzilma sektorlarida yashil investitsiyalarga bo‘lgan ehtiyojni chuqur tahlil qiladi. 
Bu manbalar O‘zbekistonda yashil moliyalashtirishning qo‘llanishi kengayib borayotganini, ayniqsa YTTBning 
GEFF dasturi, yashil kreditlar va xalqaro grantlar orqali tashkil etilayotgan ko‘plab ekologik loyihalar barqaror 
rivojlanishning muhim omiliga aylanganini ko‘rsatadi.

T A D Q I Q O T  M E T O D O L O G I YA S I
Tadqiqot metodologiyasi yashil iqtisodiyotni moliyalashtirish jarayoniga oid ma’lumotlarni xalqaro tashkilotlar 

hisobotlari, milliy statistika bazalari va bank sektorining ochiq moliyaviy ko‘rsatkichlari orqali yig‘ishga asoslandi. 
Olingan ma’lumotlar qiyosiy tahlil, tendensiyalarni aniqlash, indikatorlar dinamikasini baholash hamda mavjud 
moliyaviy instrumentlarning samaradorligini solishtirish orqali tahlil qilindi.

T A H L I L  V A  N A T I J A L A R
Iqlim o‘zgarishi, tabiiy resurslarning kamayishi va atrof-muhitning ifloslanishi bilan bog‘liq zamonaviy 

muammolar iqtisodiyotning barcha darajalarini qamrab oluvchi kompleks yechimlarni talab qiladi. O‘zbekiston 
Markaziy Osiyodagi eng jadal rivojlanayotgan mamlakatlardan biri sifatida barqaror rivojlanish siyosatini faol 
ilgari surmoqda. O‘zbekistonning 2030-yilgacha bo‘lgan ijtimoiy-iqtisodiy rivojlanish strategiyasini ta’minlashda 
barqaror rivojlanishga erishish vositalari hisoblangan iqtisodiy, ijtimoiy va ekologik komponentlarni o‘zaro 
muvofiqlashtirish murakkab vazifa hisoblanadi. “Yashil moliyalashtirish” ekologik mas’uliyat va tashabbuslarni 
qo‘llab-quvvatlashga qaratilgan moliyaviy mahsulotlar tizimi bo‘lib, ushbu maqsadlarga erishishning asosiy 
vositasidir. Barqaror iqtisodiy rivojlanishning ijtimoiy va ekologik komponentlari esa avlodlar ichida va avlodlar 
o‘rtasida tenglikni ta’minlash kabi masalalarning dolzarbligini oshirmoqda. Bundan tashqari, so‘nggi yillarda 
kuzatilayotgan iqlim o‘zgarishi aholining barchasini birdek tashvishga solayotgani aniq.

Mamlakatimizda “yashil iqtisodiyot” asosida barqaror rivojlanishni ta’minlashda O‘zbekiston Respublikasi 
Prezidenti tomonidan 2019-yil 4-oktabrda tasdiqlangan “2019–2030-yillarda O‘zbekiston Respublikasini ‘yashil’ 
iqtisodiyotga o‘tish strategiyasi” muhim dasturiy hujjat hisoblanadi. “Yashil iqtisodiyot”ga o‘tishning muhim 
vazifalari qatoriga iqtisodiyotning energiya samaradorligini oshirish va tabiiy resurslarni oqilona iste’mol qilish 
kiradi.

Yashil iqtisodiyot — ekologik xavflarni va ekologik tanqislikni kamaytirishga qaratilgan, atrof-muhitga 
zarar yetkazmasdan barqaror rivojlanishni maqsad qilgan iqtisodiyotdir. Bu ekologik manfaatlarga va kengroq 
ma’noda ekologik barqarorlikni rivojlantirishga hissa qo‘shadigan sarmoyadir. Yashil moliya banklar, mikrokredit, 
sug‘urta tashkilotlari va investitsiya kompaniyalaridan davlat, xususiy va notijorat sektorlariga yo‘naltiriladigan 
moliyaviy oqimlarni barqaror iqtisodiy rivojlanishga safarbar etishga qaratilgan.

Hozirgi vaqtda jahon moliya bozorining “yashil” segmenti hamda mas’uliyatli investitsiyalar barqaror 
rivojlanishning global va milliy maqsadlariga erishish va “yashil” iqtisodiyotni shakllantirishning ajralmas 
tarkibiy qismiga aylanib, ekologik barqaror konturlarni shakllantirish hamda xalqaro moliya tizimining rivojlanish 
istiqbollarini belgilab bermoqda.

Yashil iqtisodiyotni moliyalashtirish ekologik jihatdan toza va samarador bo‘lgan loyihalar hamda 
tashabbuslarni moliyalashtirishning barcha shakllarini o‘z ichiga oladi. Ushbu moliyalashtirish ekologik xavfli 
bo‘lmagan texnologiyalarni qo‘llash, energiya tejash, qayta tiklanuvchi energiya manbalarini joriy etish va 
boshqa turdagi yashil tashabbuslarga yo‘naltiriladi. Yashil moliya mahsulotlari turlicha bo‘lishi mumkin, 
jumladan:

1. Yashil obligatsiyalar. Yashil obligatsiyalar atrof-muhitga ijobiy ta’sir ko‘rsatadigan loyihalarni 
moliyalashtirish uchun chiqariladigan qarz qimmatli qog‘ozlaridir. O‘zbekiston Markaziy Osiyoda davlat yashil 
obligatsiyalarini chiqargan birinchi davlat bo‘ldi. Yig‘ilgan mablag‘ quyosh va shamol elektr stansiyalarini qurish, 
barqaror transport va kommunal infratuzilmani rivojlantirishga yo‘naltiriladi.

2. Yashil kreditlar. “O‘zsanoatqurilishbank”, “Asakabank” va “Ipoteka-bank” kabi mahalliy banklar 
tadbirkorlik subyektlari hamda jismoniy shaxslarga energiya samaradorligini oshirish va atrof-muhitga ta’sirni 
kamaytirishga qaratilgan loyihalarni moliyalashtirish uchun ixtisoslashtirilgan yashil kreditlarni taklif qilmoqda. 
Ushbu kreditlar quyosh panellarini o‘rnatish, binolarni energiya samarador qilib modernizatsiya qilish, ekologik 
toza qishloq xo‘jaligi texnikasini xarid qilish va suvni tejash texnologiyalarini joriy etish kabi yo‘nalishlarni 
qamrab oladi. Mazkur kreditlar ko‘pincha pasaytirilgan foiz stavkalari va maslahat xizmatlari bilan birga taqdim 
etiladi.

Shu o‘rinda ta’kidlash joizki, joriy yilning so‘nggiga qadar O‘zbekiston yashil va past uglerodli rivojlanish 
loyihalari uchun xalqaro tashkilotlar va moliya institutlaridan qariyb 250 million dollar jalb etishni rejalashtirmoqda. 
Mablag‘lar grantlar va imtiyozli kreditlar ko‘rinishida taqdim etiladi. Xususan, Yevropa tiklanish va taraqqiyot 
banki (YTTB) 200 million yevro ajratadi, yana 10 million dollar Jahon banki tomonidan ajratilishi ko‘zda tutilgan.

3. GEFF (Yashil iqtisodiyotni moliyalashtirish fondi). YTTB ko‘magida O‘zbekistonda kichik va o‘rta biznesga 
yo‘naltirilgan GEFF dasturi amalga oshirilmoqda. Dastur energiya tejamkor texnologiyalar katalogiga kirish 
imkonini, kreditlardan foydalanish imkoniyatini, texnik yordamni va loyihalarni amalga oshirishda xarajatlarning 
qisman qoplanishini ta’minlaydi.

4. Yashil qishloq xo‘jaligini mikromoliyalashtirish. Fermerlar va qishloq xo‘jaligi kooperativlari organik 
dehqonchilik, tomchilatib sug‘orish va agroo‘rmonchilik kabi barqaror amaliyotlarni joriy etishlari uchun 
mikrokreditlar va grantlar ajratiladi. Ushbu dasturlar FAO, BMTTD va Yashil iqlim jamg‘armasi (GCF) kabi 
xalqaro tashkilotlar tomonidan qo‘llab-quvvatlanadi.

5. Yashil lizing. Energiyani tejaydigan uskunalar hamda ekologik toza transport vositalari lizingi korxonalar 
va aholi uchun katta boshlang‘ich sarmoya talab qilmasdan zamonaviy texnologiyalardan foydalanish imkonini 
yaratadi.

Yashil iqtisodiyotni yanada rivojlantirish va uni doimiy qo‘llab-quvvatlash davlatning asosiy vazifalaridan 
biri hisoblanadi. Shu bilan birga istiqbolli loyihalarni qo‘llab-quvvatlash ham muhimdir. Xususan, Islom yashil 
moliyasini (sukuk) rivojlantirish kelajakda ekologik loyihalarga investitsiya jalb qilish uchun qo‘shimcha kanal 
bo‘lishi mumkin.

Zamonaviy fintech mahsulotlari — mobil ilovalar va elektron bank xizmatlari orqali mijozlarning “yashil” 
xatti-harakatlarini rag‘batlantirish, ongli iste’molni qo‘llab-quvvatlash imkoniyati mavjud.

Tegishli moliyaviy mexanizmlarsiz yashil iqtisodiyotga o‘tish mumkin emas. O‘zbekistonda obligatsiyalar, 
kreditlar, grantlar va sug‘urta mahsulotlarini o‘z ichiga olgan keng qamrovli yashil moliya bozori shakllanmoqda. 
Ushbu vositalarning kengayishi, tadbirkorlar va aholiga ochiqligi, davlat hamda xalqaro tashkilotlar tomonidan 
qo‘llab-quvvatlanayotgani mamlakatning uzoq muddatli barqaror rivojlanishi uchun mustahkam zamin yaratadi.

X U L O S A  V A  T A K L I F L A R
Yashil iqtisodiyotni moliyalashtirish O‘zbekistonda ekologik barqarorlikni ta’minlash, energiya 

samaradorligini oshirish va uglerod izini qisqartirish jarayonlarining ajralmas omiliga aylanib bormoqda. Yashil 
obligatsiyalar, imtiyozli kreditlar, xalqaro moliyaviy institutlar ko‘magidagi dasturlar hamda qayta tiklanuvchi 
energiya bo‘yicha investitsiyalar iqtisodiyotning ekologik transformatsiyasiga sezilarli hissa qo‘shmoqda. Mavjud 
mexanizmlarning bosqichma-bosqich kengayishi milliy iqtisodiyotning uzoq muddatli barqaror rivojlanishiga 
xizmat qiladi.

Kelgusida ushbu yo‘nalishni yanada rivojlantirish uchun moliyaviy instrumentlarning shaffofligi va 
kirishuvchanligini oshirish, bank sektorida ekologik risklarni baholash standartlarini kuchaytirish, yashil 
texnologiyalar bo‘yicha kreditlash shartlarini yanada qulaylashtirish va raqamli platformalar orqali ekologik 
ongni rag‘batlantirish zarur. Shuningdek, xalqaro grantlar hamda islomiy moliyalashtirish vositalaridan keng 
foydalanish, milliy normativ-huquqiy bazani takomillashtirish va mahalliy moliyaviy institutlar salohiyatini 
oshirish yashil iqtisodiyotning barqaror rivojlanishiga mustahkam asos yaratadi.

